Nafarroako Parlamentuko Mahaiak, 2009ko maiatzaren 25ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ion Erro Armendáriz jaunak aurkeztutako galdera, jakiteko ea Nafarroako Gobernuak ba ote duen asmorik naturguneak kudeatzeko eta kontserbatzeko neurriak hartzeko.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 192. artikuluak agindutakoari jarraikiz, idatzizko erantzuna bidal dezan.

Iruñean, 2009ko maiatzaren 25ean

Lehendakaria: Elena Torres Miranda

GALDERAREN TESTUA

Izquierda Unida de Navarra-Nafarroako Ezker Batua foru parlamentarien elkarteko eledun Ion Erro Armendárizek, Legebiltzarreko Erregelamenduan ezarritakoaren babesean, honako galderak hau egin ditu, idatziz erantzun diezaioten:

Zioen azalpena

Nafarroako estepa-eremuetan, hala nola Ablitasko kontserbazio bereziko eremuan, lur orotako ibilgailuetan eta quad-etan kontrolik gabe ibiltzen da jendea landan barrena, batez ere asteburuetan, jaiegunetan eta oporretan, eta landaredia suntsitu, habiak eta txitaldiak zapaldu eta betiko geratzen diren higadura-arrastoak egiten ditu lurzoruan. Horren ondorioz, etengabeko kalteak jasan behar izaten dituzte inguru horietako geomorfologiak, bai eta landare eta animalia espezie askok ere –horietako batzuk katalogatuta edo desagertzeko arriskuan daude, hala nola Microcnemum coralloides-a, Dupont hegatxabala eta ganga iberikoa–.

Ez du ezertarako balio Nafarroan naturgune babestuak deklaratzea, ondoren ez badago egiazko borondaterik Ingurumen Departamentuaren aldetik naturgune horiek modu eraginkorrean zaintzeko.

Galdera

Nafarroako Gobernuak hartu behar al du neurririk halako ibilgailuak Nafarroako estepa-eremuetan ibiltzea mugatzeko eta arautzeko, eta eremu horiek modu egokian kudeatzeko eta zaintzeko?

Iruñean, 2009ko maiatzaren 20an

Foru parlamentaria: Ion Erro Armendáriz

